
Iacháu cardotyn dall wrth ymyl Jericho      gan Catrin Roberts
Cefndir Beiblaidd:


Mathew 20:29-34; Marc 10: 46-52; 

Luc 18:35-43

Cymeriadau:


Sacheus






Dyledus






Sadrach, gwas Dyledus






Darllenydd (dewisol)

(Dyledus i’r llwyfan a sefyll am ychydig.  Sacheus yn dod ato. Sacheus yn cyfarch Dyledus. Dyledus yn cymryd cam i’r chwith. Sacheus yn gwneud yr un peth. Dyledus yn cymryd cam arall – eto Sacheus yn ei ddilyn).

Dyledus:

Dydy’r arian ddim gen i, Sacheus.

Sacheus:

Pa arian?

Dyledus:
Gweddill y dreth am y chwarter. Bydd yn rhaid i ti aros tan y mis nesaf.

Sacheus:
O!  Dydw i ddim yn gweithio heddiw, Dyledus.  Rydw i off duty!

Dyledus:

Ti? Off duty?! Mae’n rhaid bod y byd yn dod i ben!
Sacheus:
Na, wir!  Dydw i ddim yn mynd i sôn gair am arian, trethi, dyledion na dirwy heddiw. 

Dyledus:
Mae’n rhaid dy fod ti’n sâl.  Pam wyt ti yma felly?

Sacheus:
Wedi dod i weld Iesu o Nasareth.  Mae pawb yn siarad amdano.  

Dyledus:
Bydd yn rhaid i ti aros am ychydig yn fwy, felly.

Sacheus:
Pam?  Roeddwn i’n meddwl ei fod yn dod i Jericho heddiw.

Dyledus:
Ydy, ond mae yna hold up ychydig i lawr y ffordd. 

Sacheus:
Beth? Rhywun wedi dwyn ei bres?

Dyledus:
Dyna ti wedi sôn am arian!  Na – y dyn dall yna sy’n cardota y tu allan i’r muriau sy’n creu trafferth.

Sacheus:
Beth? Bartimeus? Mab Timeus?

Dyledus:
Ie.

Sacheus:
Sut wyt ti’n gwybod?

Dyledus:
Mae Sadrach y gwas wedi bod i weld beth sy’n digwydd.  Mae wedi mynd yno eto.

Sacheus:
Pa fath o drafferth?

Dyledus:
Mae’n debyg bod Bartimeus wedi synhwyro fod rhywbeth yn mynd ymlaen. Mae’n methu gweld dim, ond roedd yn teimlo fod yna lawer o bobl allan ar y ffordd.  Ar ôl clywed bod Iesu yn pasio heibio, dyma fo’n dechrau gweiddi ar dop ei lais.  Roedd yn gofyn i Iesu am help.

Sacheus:
Cheek!  Creu styrbans!  Bydd Iesu yn cael argraff wael o Jericho hefo rhyw caridỳms yn gweiddi arno.
Dyledus:
Dyna ddywedais i hefyd. Dywedodd y bobl ar y ffordd wrtho am gau ei geg hefyd, ond yn lle bod yn ddistaw, dyma Bartimeus yn gweiddi yn uwch fyth. Roeddwn i hyd yn oed yn gallu clywed ei lais o fan yma!

Sacheus:
Cywilydd!

Dyledus:
Edrych! Mae Sadrach y gwas yn dod. Fe gawn ni wybod beth sy’n digwydd.

(gwas i’r llwyfan – golwg syn arno)

Dyledus:
Beth sy’n digwydd, Sadrach?  Ydy Iesu wedi cael gwared o Mr Niwsans?

(dim ymateb gan Sadrach)

Sacheus:
Sadrach? Wyt ti’n iawn?


(mynd ato a rhoi slap ysgafn ar ei foch)

Sadrach:
Y?

Dyledus:
Beth sy’n bod? Wyt ti wedi gweld ysbryd?

Sadrach:
Na.  Dim ysbryd.

Dyledus:
Beth sy wedi digwydd?

Sadrach:
Iesu....

Dyledus:
Ie. Beth am Iesu? Ydy o’n dod?

Sadrach:
Bartimeus!

Dyledus:
 Oes rhaid i ti siarad mewn brawddegau un gair? Spit it out, man!  Beth sy wedi digwydd?

Sadrach:
Bartimeus – mae’n gallu gweld eto.

Dyledus:
Paid bod yn wirion.  Mae’n ddall ers blynyddoedd.

Sadrach:
Dim nawr.  Mae’n gallu gweld.

Sacheus:
Sut?

Sadrach:
Iesu – wedi gofyn cwestiwn. A rŵan mae Bartimeus yn gallu gweld!

Dyledus:
Bartimeus yn gallu gweld. Iesu wedi iacháu?  Jyst fel yna?

Sacheus:
Does neb yn gallu iacháu dyn dall – jyst fel yna!

Sadrach:
Welais i’r peth yn digwydd!  Roedd Bartimeus yn gwneud y fath sŵn, dywedodd Iesu wrth y bobl am ddod ag o ato. Dyma fo’n gofyn “Beth wyt ti am i mi wneud?”  Roeddwn i’n disgwyl i Bartimeus ofyn am arian, ond dyma fo’n dweud “Rydw i am gael gweld eto”. “Iawn”, meddai Iesu, “mae dy ffydd wedi dy iacháu di”.  A bingo, roedd o’n gallu gweld!

Dyledus:
Sut wyt ti’n gwybod?

Sadrach:
Dyma fo’n troi a chwilio am ei fam a’i dad yn y dyrfa a mynd yn syth atyn nhw, a rhoi caru mawr i’w fam.

Sacheus:
Wyt ti’n siŵr o hyn?

Sadrach:
Ydw.  Yn berffaith siŵr. Ydych chi’n clywed y canu?  Mae’r dyrfa i gyd yn canu Salmau i ganmol Duw.  Mae yna gannoedd o bobl ar y ffordd yma.

Sacheus:
Rydw i’n sicr isio gweld Iesu ar ôl hyn.

Dyledus:
(yn chwerthin)


Mae’n well i ti ddringo ar fy ysgwyddau felly. Weli di ddim yng nghanol y dyrfa yma

Sacheus:
(yn meddwl am ychydig)

Na. Mae gen i syniad gwell na hynny.  Hwyl, Dyledus!

Dyledus:
Dyn od ydy Sacheus. Does dim rhyfedd bod neb yn ei hoffi!

(dewisol) Darllenydd:
Luc 19:1-10

